
  

Unha das seccións máis importantes era a de ensino e 
divulgación técnico-social. Organizaba unha serie de 
actividades que podemos agrupar en dous apartados: 
por unha banda, conferencias e charlas e, por outra, a 
publicación da revista Vida Agraria.
As charlas impartíanas, sobre todo nos primeiros 
tempos, técnicos do Servicio Agrícola Provincial, como o 
enxeñeiro José Cambronero Zorrilla, o perito José 
Adrio ou o enxeñeiro Nicasio Guisasola; versaban 
sobre cultivo do millo, aplicación de sulfatos, emprego de 
fertilizantes, elaboración de viños...Outros 
conferenciantes trataron sobre temas máis xerais, foi o 
caso de Bibiano Fdez Osorio-Tafall, Álvaro de las 
Casas, e Luis Peña Novo, entre outros.
 Directivos da Caixa Rural, como Joaquín Poza ou 
Manolo Gama, espallan as ideas cooperativistas en 
artigos e en charlas por toda a provincia (Lavadores, 
Campañó, Redondela, Cabral...)
 A revista Vida Agraria, subtitulada Revista de técnica y 
economía agrícola, era o órgano da Caixa Rural de 
Lérez. Imprimíase na imprenta de Antúnez e o seu 
primeiro número saiu á rúa en xullo de 1927. Colaboran 
nel: José Cambronero, Rafael Areses, Manuel Gama, 
Bibiano Fdez Osorio-Tafall, Santiago Gómez Bargo, 
Joaquín Poza, Manuel Cabanillas, Valentín Paz 
Andrade, Antonio Ríos Mosquera, José Muíños 
González e José Adrio, entre outros. No editorial 
afirmaba que faría unha intensa campaña de divulgación 
cultural a favor dunha mellor e máis racional explotación 
agropecuaria; difundiría extensamente a conveniencia de 
crear mutualidades que asegurasen ao labrador contra 
todo risco e consagrarían os máximos esforzos á 
creación de organismos económicos, que establecesen 
entre os agricultores novas relacións de produción e 
cambio, abordando seriamente o problema da 
cooperación agrícola nos seus distintos graos e formas.
Foron directores Joaquín Poza e Juan Bautista 
Andrade.

Presidencia da conferencia de Bibiano Fdez-Osorio Tafall no local da sociedade de agricultores. Entre outros poden 
recoñecerse Juan Pérez Piñeiro e a súa dona Matilde Piñeiro, Manolo Gama, Joaquín Poza, Bibiano Fdez-Osorio e 
Valentín Paz Andrade.

Juan Bautista Andrade, director nunha etapa da revista 
Vida Agraria.

A Cooperativa popular de consumo “Nueva Economía” foi 
creada por acordo tomado pola xunta xeral do 8 de outubro de 
1933. Estivo constituída de acordo coa nova lei de 
cooperativas. Empezou a funcionar a partir do 1 de novembro 
e estaba radicada na planta baixa do edificio social. Abarcaba 
os ramos de alimentación, calzado e vestido.
O consello de administración era o seguinte: Francisco Paz 
Cochón como presidente, Juan Rodríguez Crespo, 
vicepresidente; Manuel Lores Pérez, secretario; José 
Abilleira Arribas, vicesecretario e José González García e 
Domingo Paz Casalderrey como vogais. A comisión de 
control estaba formada por Juan Cancela (Campañó), Manuel 
Corbacho (Alba), Constante Fernández (Cerponzóns), 
Manuel Fontán (Verducido), Benigno Torres (Xeve) e Manuel 
Casalderrey Eiras (Lérez). Tamén se nomeou unha comisión 
inspectora de contas que estaba composta por Manuel Dios 
Costado, Juan Magdalena García e Juan Fernández Casal.

Juan Magdalena García, dirixente agrario e 
membro da comisión inspectora de contas.

Nicasio Guisasola, enxeñeiro agrícola que 
foi conferenciante na Caixa Rural. Bibiano Fernández-Osorio Tafall, 

conferenciante e articulista en Vida Agraria.

Juan Rodríguez Crespo, do consello de 
administración da Cooperativa de consumo de da 
Caixa Rural.

